
Protocol 
dalla radunonza generala dalla Surselva Romontscha (SR), 
sonda, ils 19 da matg 2012 allas 16.30 uras 
ell’aula dalla scola a Breil 

Tractandas: 

1. Avertura e beinvegni 
2. Tscharna dils dumbravuschs 
3. Protocol 
4. Rapport da gestiun 2011 
5. Rendaquen 2011 
6. Elecziuns 
7. Program da lavur 2012 
8. Varia 

1. Avertura e beinvegni 

La presidenta dalla SR Annalisa Cathomas arva la radunonza cun far in cordial 
beinvegni, selegrond che tons han anflau la via a Breil. Pliras persunas laian 
perstgisar pervia d’ina discussiun davart igl avegnir dil Rumantsch grischun (RG) che 
ha era liug oz a Casti. 
Bistgaun Cathomen da Dardin presenta las activitads dil Forum cultural dalla 
vischnaunca da Breil. Dapli informaziuns anfl’ins egl internet: www.focubreil.ch. 

2. Tscharna dils dumbravuschs 

David Carigiet vegn proponius ed eligius unanimamein sco dumbravuschs. 
Heinrich Berther fa la proposta da midar la successiun dallas tractandas 6 e 7. 
Entras ina votaziun peglia ei il pli da far quella midada, aschia che la successiun ei 
da niev: 6. Program da lavur 2012 
 7. Elecziuns 

3. Protocol 

Il protocol dalla radunonza generala 2011 ei publicaus silla pagina d’internet dalla 
SR, www.surselva-romontscha.ch, ultra da quei vegnan copias repartidas als 
interessents. El vegn approbaus unanimamein. 

4. Rapport da gestiun 2011 

Avon che preleger il rapport da gestiun 2011 ch’ei era staus publicaus en La 
Quotidiana, presenta Annalisa Cathomas las finamiras principalas dalla SR. Lu 
prelegian ella ed il co-president Rino Darms il rapport e commenteschan quel cun 
projectar ils temas e las activitads che han fatschentau la SR il pli fetg igl onn vargau, 
per exempel il cudisch ‘Romontsch - ina schanza unica’, il disc cumpact tier il 
cudischet ‘Canzuns pil temps da Nadal’ ni il romontsch a Glion. 



Il rapport vegn approbaus cun 26 vuschs e 17 abstinenzas. Ei vegn renfatschau alla 
SR ch’ella hagi buc adina priu serius ils quitaus da geniturs cun affons en scola cun 
RG. Ils products ‘Romontsch - ina schanza unica’ ed il disc cumpact cun canzuns pil 
temps da Nadal vegnan ludai. 

5. Rendaquen 2011 

Il cassier Carl Caflisch presenta il quen che siara cun entradas da frs. 45'437.15 ed 
expensas da frs. 60'030.40, pia cun ina sperdita da frs. 14'593.25. Quella seresulta 
cunzun ord la producziun dil cudisch ed il disc cumpact ch’ein vegni vendi per prezis 
relativamein favoreivels culla finamira da derasar els ton sco pusseivel. Igl agen 
capital munta a frs. 89'452.61. 
Paul Solèr prelegia il rapport dils revisurs e propona d’approbar il rendaquen. Quei 
succeda suenter haver sclariu la damonda nua che las expensas da contribuziuns, 
donaziuns e sustegn mondien. Cudischs che vegnan vendi pli bienmarcau ni 
schenghegiai a scolas vegnan per exempel cudischai cheu. 

6. Program da lavur 2012 

Annalisa Cathomas presenta finamiras e projects pigl onn 2012: 
1. Optimar e sustener il romontsch en scola e prescola 
2. Porscher maun en damondas da lungatg e lavur da lobbying en favur dil 

romontsch 
3. Dar impuls per l’elaboraziun d’ovras culturalas romontschas 
4. Elaboraziun d’objects pil mintgadi che fan vegnir il romontsch era 

enconuschents en autras domenas (sets da meisa, cartas da jass/troccas) 
Ei dat era pliras ideas ed impuls per products ord il miez, per exempel in disc 
cumpact cun novs versets e canzuns per las scolettas ni cudischs da leger per affons 
dil scalem primar. 
Commembers dalla Pro Idioms (PI) giavischassen che la SR fetschi dapli squetsch 
sil cantun concernent la producziun da mieds d’instrucziun els idioms. Il president 
dalla Lia Rumantscha (LR) Vincent Augustin declara che la SR sappi buca far 
squetsch sil cantun, mo silla LR, e lezza sappi lu dar vinavon ils impuls al cantun. Ei 
seresulta ina discussiun fetg animada en caussa. Insumma spitgass la PI dapli 
sustegn dalla SR. La suprastonza dalla SR dat d’entellir d’esser adina promta da 
segidar e s’engaschar, resta denton tier la posiziun exprimida gia a caschun dalla 
davosa radunonza generala, numnadamein ch’ella vegli favorisar ni igl idiom ni igl 
RG, mobein sustener e promover il romontsch en general. Quei sappi esser igl idiom 
ni era igl RG, tut secund tgei che fetschi il pli bia senn ella situaziun corrispundenta. 
Heinrich Berther fa la proposta concreta da constituir ina gruppa che secumpona da 
dus representants dalla SR e dus representants dalla PI che duei lu star ensemen e 
discutar da puncts communabels e nezegiar l’energia positiva pil moviment 
romontsch. Quella proposta vegn acceptada cun 39 vuschs encunter 4 abstinenzas. 
Il program da lavur culs quater puncts presentai dalla presidenta vegn la finala 
approbaus cun aschuntar sco tschunavel punct la constituziun da quella gruppa che 
secumpona da commembers da SR e PI. 



7. Elecziuns 

La presidenta Annalisa Cathomas engrazia ad Ursin Fetz che ha demissiunau 
suenter tschun onns en suprastonza per la buna collaboraziun. La SR ha encuretg 
ed anflau ina nova suprastonta ella persuna da Lea Berther da Sedrun/Surrein. La 
suprastonza secumponess ussa da siat persunas, ei savess denton era esser dapli, 
pertgei els statuts stat semplamein ch’ei dueigi esser minimum tschun persunas. 
Simon Bundi da Trun/Zignau vegn era aunc proponius per la suprastonza. Els dus 
vegnan eligi unanimamein. 
Era ad Erwin Ardüser che ha demissiunau sco delegau vegn engraziau per sia buna 
lavur. 
La radunonza elegia aunc Tresa Deplazes e Brida Sgier sco suppleantas. 
Il co-president Rino Darms declara che Vincent Augustin seretili sco president dalla 
LR ed insumma hagien quater da tschun suprastonts dalla LR da vegnir remplazzai 
igl atun proxim a caschun dalla radunonza da delegai, denter auter era Erwin 
Vincenz dalla SR. Era sche la Surselva ha aunc mai giu in president dalla LR, ei la 
SR dil meini che las qualificaziuns dil candidat sco president seigien pli decisivas che 
la derivonza. La votaziun muossa ch’ils presents ein cuntents che la suprastonza 
separticipeschi a la discussiun pertuccont la tscherca dil proxim president dalla LR. 

8. Varia 

La presidenta Annalisa Cathomas gratulescha al giuven autur Arno Camenisch pil 
premi ch’el ha retschiert dalla Pro Helvetia e giavischa vinavon bien success. 

Per finir siara ella la radunonza cun engraziar al co-president Rino Darms ed als 
auters consuprastonts sco era alla Ligia Romontscha Surselva per la buna 
collaboraziun. In grond engraziament va denton era a tuts presents e presentas pigl 
interess e las vivas discussiuns. 

 Mustér, ils 20 da matg 2012 

 l’actuara 

 Manuela Schnoz-Flury 

La suprastonza va a tscheina el Hotel Alpina e tut tgi che ha plascher ei era 

cordialmein beinvegnius. 


